
					Ĉi tiu paĝo ne estas provlegita

Tien kaj tien ĉi, al malspertulo tute simila;

Vi opinius lin homo kolera aŭ tute malsaĝa. 220

Sed kiam lia potenca voĉo el brusto eliris

Kune kun vortoj, similaj al aroj de vintraj neĝeroj:

Tiam nenia mortema povus kontraŭ lin stari,

Kaj mi ne miris jam plu, rigardante lian figuron."

  Sed nun Ajakson vidinte, la maljunulo demandis: 225

"Kiu li estas, la viro tiel grandega kaj forta,

Kiu superas per kapo kaj ŝultroj ĉiuj Aĥajojn?"

  Al li respondis Heleno la longevestita, diina:

"Tiu ĉi estas Ajakso, la defendulo Aĥaja.

Apud li Idomeneo inter la Kretoj troviĝas, 230

Kaj ĉirkaŭ reĝo kunstaras la kondukantoj de Kretoj.

Ofte regalis lin Menelao, l' heroo kuraĝa,

Kiam el Kreto venadis li en nian domegon.

Sed, kvankam ĉiujn Aĥajojn rapidaokulajn mi vidas,

Kiujn mi bone rekonas kaj povus tuj ilin eknomi, 235

Tamen neniel me trovas ĉi tie du ĉefojn de viroj,

Ĉevalbridulon Kastoron kaj Polideŭkon fortmanan,

Miajn fratojn, naskitajn kun mi de unu patrino.

Ĉu ili restis ambaŭ en Lakedemono la dolĉa,

Aŭ ili, kvankam venintaj per ŝipoj la martrairantaj, 240

Nun ne volas miksiĝi en kunbatalo de viroj,

Ĉar ili timas l' insulton, la honton, al mi alfaritan?"

  Tiel ŝi diris, sed ilin enprenis la tero-nutranto

Jam en la lando amata de patroj, en Lakedemono.

  Sed la heroldoj jam portis la ligooferojn de dioj, 245

Du ŝafidojn tra l' urbo kaj vinon, dolĉfrukton de l' tero,

En ŝafofelo; samtempe do la heroldo Ideo

Portis en mano brilegan vazon kaj orajn pokalojn.

Li, alirinte al la maljunulo, eldiris la vortojn:

  "Filo de Laomedono, leviĝu, vin vokas la ĉefoj 250

De la ĉevalobridantaj Trojanoj kaj de Aĥajidoj,

Por tie sube, sur kampo, ĵuri la ligon fidelan.

Ĉar Aleksandro nun kaj Menelao l' Aresoamata

Pro la virino batalos per ponardegoj iliaj.

Kiu ekvenkos, alprenos virinon kun ŝiaj trezoroj. 255

